
Shri RadhAkavacha Stotram

శ్రీరాధాకవచస్తోత్రమ్ 

శ్రీపార్వత్యువాచ  ॥
ఓం దేవదేవ మహాదేవ పరమప్రీతిదాయక  ।
రాధాయాః కవచం దేవ కథయ ప్రాణవల్లభ   ॥ ౧॥
శ్రీమహాదేవౌవాచ  ॥
సాధు సాధు మహాదేవి భద్రం  భద్రం  సుమఙ్గలమ్  ।
ప్రేమభావాన్వితాయాశ్చ  రాధాయాః కవచం పరమ్ ॥ ౨॥
శ్యామప్రేమవిలాసన్యా  గోపిన్యా ప్రేమసాగరే  ।
మగ్నాయాః కవచం దేవి కథయామి శ‍ృణుష్వ తత్ ॥ ౩॥
ఋషిర్నారాయణః ప్రోక్తో  గాయత్రీ ఛన్ద ఇత్యపి ।
దేవతా రాధికాదేవీ ప్రేమభక్తిప్రదాయికా   ॥ ౪॥
ధర్మార్థకామమోక్షేషు  వినియోగః ప్రకీర్తితః   ।
తప్తకాశ్చనగౌరాఙ్గీ రాధా వృన్దావనేశ్వరీ  ॥ ౫॥
వృషభానుసుతాం దేవీం నమామి శ్రీహరిప్రియామ్   ।
రాధా మే హృదయం పాతు మస్తకం పాతు గోపికా ॥ ౬॥
శ్రీకృష్ణహృదయాసక్తా   పాతు నాభిం సదా ముదా ।
శ్రీకృష్ణానన్దకలితా    పాతు పాదయుగం మమ ॥ ౭॥
గోవిన్దభావరచితా  బాహుయుగ్మం సదావతు ।
శ్రీరాధాయై  వహ్నిజాయా సర్వాఙ్గం  పాతు సర్వదా ॥ ౮॥
శ్రీ క్లీం  రాధాయై తథా స్వాహా పాతు నిత్యం షడక్షరీ ।
శ్రీ రాం హీం రాధాయై వహ్నిజాయాన్తే చ మహామనుః ॥ ౯॥
అష్టాక్షరో  మహామన్త్రః  సర్వకార్యేషు రక్షతు ।
విష్ణువక్షఃస్థలస్థా   చ పుత్రాన్  రక్షతు మే సదా ॥ ౧౦॥

విష్ణోర్భావేన  ముదితా గృహం పాతు చ సర్వదా ।
కృష్ణభావరతా  దేవీ జిహ్వాగ్రం  మమ రక్షతు ॥ ౧౧॥
శ్యామప్రేమోద్ధతా   దేవీ రాజ్యస్థానే  సదావతు ।
కృష్ణే నివేదితాఙ్గీ చ భక్తిభావం  సదావతు ॥ ౧౨॥
కృష్ణార్తివర్ద్ధినీ    దేవీ సర్వబన్ధూన్  సదావతు ।
ఇన్ద్రాద్యాః  సకలా దేవాః పాన్తు పూర్వాదిదిక్షు చ ॥ ౧౩॥
రక్షాం కుర్వన్తు మాం నిత్యం ధనధాన్యప్రదాయికా  ।
ఓం శ్రీ రాధాయై విద్మహే వృన్దావనవిలాసిన్యై   ధీమహి
తన్నో రాధా ప్రచోదయాత్  ॥ ౧౪॥
ఇతి తే కథితం భద్రే గుహ్యాద్గుహ్యతరం  పరమ్ ।
యః పఠేత్ సాధకశ్రేష్ఠో  భక్తియుక్తః  సద భువి ॥ ౧౫॥
గృహే నివసతే లక్ష్మీర్వాణీ వక్త్రే న సంశయః ।
రాజానో దాసతాంయాన్తి దేవతుల్యో భవేన్నరః ॥ ౧౬॥
కవచం పరమం పుణ్యం సోఽపి పుణ్యవతాం వరః ।
సర్వసిద్ధియుతో భూత్వా త్రైలోక్యవిజయీ  భవేత్ ॥ ౧౭॥
భక్తియుక్తాయ శిష్యాయ సాధకాయ ప్రకాశయేత్  ।
భక్తిహీనాయ దుష్టాయ  కదాచిన్న ప్రకాశయేత్  ॥ ౧౮॥
ద్విజాయ భక్తిహీనాయ కదాచిన్న ప్రదర్శయేత్  ।
శ్వపచాయ సదా దేయం యది భక్తీయుతో భవేత్ ॥ ౧౯॥
భక్తిశ్రద్ధావిహీనాయ   న దేయం హి ద్విజాయ తే ।
అజ్ఞాత్వా  కవచం దేవి రాధాకృష్ణో భజేత్తు యః ॥ ౨౦॥
యుగాయుతకృతక్లేశం  ప్రేమభక్తిర్నజాయతే  ।
మాయయా రహితా ధీరాః సర్వమేతత్పరాత్పరమ్ ॥ ౨౧॥
యథా రాధా తథా లక్ష్మీస్తథాత్వం హి న సంశయః ॥ ౨౨॥
ఇతి శ్రీబ్రహ్మయామలే   హరగౌరీసంవాదే శ్రీరాధాకవచం  సమాప్తిమగాత్ ॥
॥ శుభమ్ ॥

